
   Вăхăт — питĕ вăрăм. Вăхăт — пин-пин туйăм. 

Вăхăт — пин-пин сасă, вăл мĕльюн сăмах. 

Мĕн вăл манăн вăхăт? — Калчаланнă уйăм. 

Ыткăнать ун тăрăх ĕмĕт-урхамах.



Çĕр-çĕр çемĕпе те янăратăп эпĕ, 

Электрогитара хĕлĕхĕ пекех. 

Хăш чухне кулап-и, хăш чухне йĕреп-и — 

Вăхăт каçарусăр, чăтăмсăр пике.



Кирлĕ мар чечеклĕ кĕпесем те уншăн, 

Çаруран утать вăл сив чулсем çинчех. 

Тавтапуç! Ал пачĕ вăл мана çĕн куншăн, 

Талпăнма хистерĕ инçерен инçе.



Маншăн чи кирли те çакă пулнă мар-и? 

Çӳреме пикентĕм çамрăклăх шкулне. 

Савăнать ман Вăхăт, 

Йăл кулма пуçларĕ —

Чĕрере кĕрлерĕ çĕнĕ Çуркунне.



Çĕр-çĕр çемĕпе эп янăратăп халĕ 

Электрогитара хĕлĕхĕ майлах. 

Пултăрччĕ ман пурнăç пултару хавалĕ, 

Вăхăт йĕвенленĕ шухă урхамах.

  